Løgtingsmál nr. Xxx: Uppskot til løgtingslóg um broyting í løgtingslóg um fólkaskúlan

Uppskot 

til 

løgtingslóg um broyting í løgtingslóg um fólkaskúlan
§ 1.

Í løgtingslóg nr. 125 frá 20. juni 1997 um fólkaskúlan, sum seinast broytt við løgtingslóg nr. 34 frá 28. apríl 2009, verða gjørdar hesar broytingar:

1) Í § 42, stk. 2 verða orðini: ”Leiðari skúlans kann” broytt til: “Leiðari skúlans skal”.

2) Í § 50, stk. 2, nr. 2 verða orðini: “teirra, ið hava foreldramyndugleikan yvir teimum børnum” broytt til: “teirra, ið eru foreldur at teimum børnum”.

3) Í § 65, stk. 1, 1. punktum verður aftaná orðini: “ið hava foreldramyndugleikan” sett: “, tó undantikið ásetingina í § 50, stk. 2, nr. 2”. § 65, stk. 1, 2. punktum verður óbroytt.

§ 2.

Henda løgtingslóg kemur í gildi dagin eftir, at hon er kunngjørd.

Almennar viðmerkingar

Sjálvstýrisflokkurin vil við hesi broytingarlóg tryggja, at foreldur sjálvi fáa heimildin at gera av, hvørt børn skulu fyrr í skúla umframt tryggja, at øll foreldur fáa valrætt og valbæri tilskúlastýris, óheft av foreldramyndugleika.

Skúlaaldur

Skúlaaldurin hjá okkum er hægri enn í flestu øðrum londum. Hetta gevur børnum okkara seinni byrjan at læra bókligar førleikar og viðvirkar ivaleyst til tey vánaliguúrslitini í PISA-kanningum.

Dentur verður lagdur á, at aldur við skúlabyrjan er bert ein av mongum spurningum í hesum høpi. Børn eiga á meiri spælandi hátt at fáa lærutilboð á dagstovni, eins og fleiri broytingar mugu umhugsast í fólkaskúlanum, t.d. samskipan av fleiri flokkastigum, øðrvísi námsfrøði fyri yngru árgangir og hóskandi undirvisingaramboð.

Sagt verður í PISA-álitinum:

“3. Skúlaárini – karmar um undirvísing

Lækka skúlaaldur

Borið saman við skúlaskipanina í hinum Norðurlondunum eru fyrstuskúlaárini í Føroyum raðfest ov lágt. Børn í Føroyum fara í skúla 7 áragomul. Í flestu Norðurlondum fara børn í skúla 6 ára gomul.Mett verður, at tað er rætt at lækka skúlaaldurin, soleiðis at føroysk børn faraí skúla sum 6 ára gomul. Hetta krevur, at bæði skúli og lærarar verða tilbúnir at lyfta hesa uppgávu.

Tilmæli:

• Frá 1. aug 2008 verður skúlaaldurin lækkaður, soleiðis at føroysk børn byrja skúlagongdina 6 ára gomul. Ásetta skúlatíðin er 10 ár.”

Uppskotið ásannar, at skúlaaldurin helst er ov høgur, men letur foreldrini velja, nær børnini fara í skúla – og leggur dent á, at onnur tiltøk skulu setast í verk til tess at fáa fulla nyttu burtur úr lægri skúlaaldri.

Fyrimunir eru mangir fyri búskapin við væleydnaðari lækkan av skúla aldri. Kappingarføri og búskaparframleiðsla økjast, jú fyrr fólk koma á arbeiðsmarknaðin,og jú longri tey eru á arbeiðsmarknaðinum; tey fáa hægri lívsinntøku og hægri eginpensjón. Men hetta veldst eyðvitað um, hvat fólk sjálvi velja at gera.

Ávís forskjóting kann væntast frá dagstovnum til skúla. Dagstovnarnir eru frammanundan nakað ovbyrjaðir, tí kunnu bíðitíðir væntast styttar, og uppá seg vera fleiri útbúnir námsfrøðingar. Flestu av fólkaskúlunum hava umstøður at taka fleirinæmingar inn.

Men alt hetta veldst um, hvussu foreldur meta støðuna og velja at brúka heimild sína.

Valrættur og valbæri

At nærum annar hvør pápi í løtuni ikki hevur valrætt til skúlastýri er onki annað enn gøla og má metast sum sera óheppið mistak í lógarsmíði.

Við broytingini verður vent aftur til grundregluna í § 43 í lógini, ið tosar um, at foreldur og “tann, sum í roynd og veru er um barnið, skal gera sítt til, at barnið lýkurundirvísingarskylduna, og má ikki forða fyri tí.”

Vit mugu staðfesta, at foreldraskapur og ikki foreldramyndugleiki geva rætt at velja til og verða valdur í skúlastýri.

Hetta merkir, at fyri hvørt barnið verða í útgangstøði tvær atkvøður. Ein fyri pápa, einfyri mammu. Men í summum førum kann hugsast bert ein atkvøða, tá ið annað av foreldrunum er fallið frá. Í summum førum kunnu hugsast fleiri atkvøður enn tvær – ísambandi við ættleiðing ella serliga um sorganarskipan. Nærri reglur kunnu gerast umhetta eftir heimild í § 51, stk. 1.

At valrættur og valbæri nú standast av tí at vera foreldur, merkir ávísa óvissu og tørv ámálsviðgerð. Men hetta er ikki øðrvísi enn í so mongum øðrum fyrisitingarmálum, eisini t.d. í spurningum, ið annars eru tengdir at ‘foreldraskapi’. Rættur hjá barni at vera saman við foreldri – og hjá foreldri at vera saman við barni – krevur eisini, at staðfest er, hvørji eru foreldur. Til ber at føra faðirskapssak (og móðirsskapssak) at fáa staðfest, hvørji eru foreldur. Men fyri tað mesta verður avvarðandi myndugleiki at upplýsa málið og meta um, hvørt persónur er foreldur og kann setast á vallistan tilskúlaval.

Høvuðsprinsippið nú verður: Fyri hvørt barn tvær atkvøður. Hvørji eru foreldur,veldst um vanliga málsupplýsing. § 51 gevur heimild til nærri reglur hesumvðvíkjandi.
Kap. 2. Avleiðingar av uppskotinum

Fíggjarliga avleiðingar

Tað er trupult at siga, hvussu nógv foreldur fara at taka av tilboðnum at lata barn teirra fara í skúla, tá ið tað er 6 ár. Sambært fíggjarlógini 2010 var kostnaðurin fyri ein næming í Fólkaskúlanum umleið 38.000 kr. Av tí at tað sambært hesum uppskoti verða foreldrini, ið taka avgerð um, hvørt barn teirra skal í skúla 6-ára gamalt, fer landið møguliga at merkja nakað hækkaðar útreiðslur fyrstu tíðina eftir broytingina. 

Avleiðingar fyri vinnuna
Mett verður ikki, at uppskotið hevur serligar avleiðingar fyri vinnuna.

Avleiðingar fyri land og kommunur

Av tí at kommunurnar hava ábyrgd av barnaansingarøkinum, fara kommunur at merkja sparing, um fleiri børn fara í skúla 6-ára gomul enn nú, samstundis sum landið møguliga fer at merkja nakað hækkaðar útreiðslur fyrstu tíðina eftir broytingina.
Umsitingarligar avleiðingar

Nakað av øktari umsiting má væntast, í sambandi við at foreldur, sum ikki hava foreldramyndugleika, fáa valrætt og valbæri.

Umhvørvisligar avleiðingar
Lógaruppskotið hevur ikki umhvørvisligar avleiðingar við sær.

Sosialar avleiðingar
Lógaruppskotið hevur við sær betraði rættindi hjá teimum foreldrum, ið ikki hava foreldramyndugleikan. Harumframt hevur uppskotið við sær betri rættindi hjá foreldrum at taka avgerð um, hvørt barn teirra skal í skúla við fylta 6. árið.

Millumtjóða sáttmálar
Mett verður ikki at uppskotið hevur serligar avleiðingar fyri millumtjóða sáttmálar.

Kap. 3. Serligar viðmerkingar
Til § 1, nr. 1. Sambært hesari broyting skal leiðari skúlans, eftir áheitan foreldranna, góðkenna, at barnið verður skrivað inn í 1. flokk í tí álmanakkaári, tað innan 1. august fyllir 6 ár, um hildið verður, at tað kann fylgja undirvísingini í flokkinum.

Til § 1, nr. 2. Sambært hesari broyting kunnu bæði mamman og pápin at barninum verða vald sum foreldraumboð í skúlastýrið, hóast tey ikki hava foreldramyndugleikan yvir barninum, sum eru skrivað inn í skúlan. Ásetingin í § 65, stk. 1 er ikki galdandi í hesum føri.

Til § 1, nr. 3. Meginreglan um, at foreldramyndugleikin hevur øll rættindi sambært lógini, er ikki galdandi, tá ið talan er um val av foreldraumboð í skúlastýrið, jb. § 50, stk. 2, nr. 2.

Til § 2. Gildiskomuregla.

Á Løgtingi tann ...

Kári á Rógvi

